
MAXSUS TA’LIM MUASSASALARIDA BOLA HUQUQLARI VA 

ERKINLIKLARINI TA’MINLASHNING AMALDAGI XOLATI. 

 

Maftuna Muhtorova 

Qo’qon DPI “Maxsus pedagogika” kafedrasi o’qituvchisi 

Gulmira Avazxonova 

Qo’qon DPI Oligofrenopedagogika yo’nalishi  2-kurs talabasi 

 

Annotatsiya: Dunyoda bolalarning ma’naviy-siyosiy mavqei, oila va bolalarni qo‘llab- 

quvvatlash, yosh avlodning huquqlarini himoya qilish tendensiyalarini belgilash, bolalarning 

huquqqa oid tushunchalarini rivojlantirish, voyaga yetmaganlar hulqida namoyon bo‘luvchi 

salbiy illatlarning oldini olish mexanizmlarini takomillashtirishga doir qator ilmiy izlanizlar 

olib borilmoqda. Ayniqsa, maxsus ta’lim tizimida bola huquqlarini himoya qilishga har bir 

bolaga tegishli masala bo‘lib, uning huquqiy asoslarini mustaxkamlash muhim ahamiyat 

kasb etadi. 

Kalit so’z: BMT, dekloratsiya, ustav, nogiron, tashkilot, qonun, huquq 

 

Maxsus ta’lim maktablarida o‘quvchilarga huquqiy ta’lim berish shart-sharoitlari, 

o‘quv predmetlari mazmuni, DTS va o‘quv dasturlari tahlil qilindi. Tahlillarga ko‘ra, 

respublikamizning maxsus ta’lim maktablarida o‘qitilayotgan fanlar doirasida 

o‘quvchilarga 1-sinfdan 11-sinfga qadar huquqiy ta’lim beriladi. Shuningdek, huquqiy 

bilimlar boshqa fanlar tarkibiga ham singdirilgan holda o‘qitib kelinadi, jumladan: 1-4-

sinflarda“Konstitutsiya alifbosi” kursi, “O‘qish”, “Atrofimizdagi olam”, 

“Tabiatshunoslik” fanlari hamda “Tarbiyaviy soat”lar tarkibiga singdirilgan holda har 

bir sinfda10 soatdan o‘qitiladi. 5-6-sinflarda “Konstitutsiya olamiga sayohat 

kursi “Vatan tuyg‘usi” fani, 7-sinfda “Konstitutsiya olamiga sayohat” kursi, 8-sinfda 

“0‘zbekiston davlati va huquqi”, 9-sinfda“Konstitutsiyaviy-huquq asoslari”, 10-11-

sinflarda “Davlat va huquq asoslari” fanlari o‘qitiladi. 

O‘rganishlar natijasida davlat maxsus ta’lim maktablarida huquq fanlarining 

mutaxassislar tomonidan o‘qitilishini tashkil etish, darsliklarni zamonaviy 

texnologiyalar asosida  takomillashtirish bilan bog‘liq muammolar borligi aniqlandi. 

Maxsus ta’lim maktablarining 1-11-sinflari uchun har haftada bir soat hajmida 

o‘tiladigan tarbiyaviy soatlar mavzulariga bola huquqlariga oid ma’lumotlarni 

singdirish, maktablarning huquqiy savodxonlik burchaklarida bola huquqlariga oid 

adabiyotlarni ko‘paytirish bo‘yicha tavsiyalar ishlab chiqildi. 0‘quvchilarga huquqi 

ta’lim-tarbiya berishda bola huquqlariga oid yangi mavzular kiritish, har bir 

mavzu oxirida savol va topshiriqlar berish, ularni keng mushohadaga undovchi bola 

huquqlarini himoya qilishga qaratilgan pedagogik vaziyatlarni modellashtirish, turli 

illyustratsiyalar, zamonaviy interfaol pedagogik texnologiyalarni qo‘llagan holda bola 

huquqlari haqidagi bilim, ko‘nikma va malakalarni shakllantirishga qaratilgan elektron 

dars ishlanmasi tayyorlangan. 

Bola huquqlariga oid kazuslar, huquqiy-pedagogik vaziyatlarni modellashtirish 

orqali Maxsus ta’lim maktablari o‘qituvchilarida qabul qilish, o‘rganish, bilish, 

tushunish, amalda qo‘llash natijasida vaziyatni tahlil qilish, solishtirish va xulosa 

chiqarish xususiyatlarini shakllantirish imkoniyatlari aniqlandi.  

 O‘quvchilarda bola huquqlariga oid bilim, ko‘nikma va malakalarni shakllantirish 

bosqichlari 

Ma’naviy-ma’rifiy tadbirlar va tarbiyaviy soatlarda “Bola huquqlari - davlat 

himoyasida”, “Bola huquqlarining kafolatlari to‘g‘risida”gi Qonunni bilasizmi?”, 

“Bizning huquq va burchlarimiz”, “Oiladagi burchlar”, “Bu meniki”, “Bu bizniki”, 

“Javobgarlik nima?”, “Inson va fuqaro huquq va erkinliklari kafolatlari”, “Inson va 

fuqarolarning burchlari” kabi mavzularda davra suhbatlari, ko‘rik tanlovlar, 

mutaxassislar bilan uchrashuvlar, seminar-treninglarning o‘yin texnologiyasi va 

interfaol metodlar asosida o‘tkazilishi kutilgan natijalarni berdi. 

Shuningdek, o‘quvchilarda ijtimoiy faol fuqarolik kompetensiyasini shakllantirish 

maqsadida “Street Law” (“Ko‘cha huquqi” yoki “Oddiy huquq”) loyihasi doirasida 

maktab yetakchi va sardorlaridan ko‘ngilli ravishda volontyorlar guruhi shakllantirildi. 

“Street Law” (“Ko‘cha huquqi” yoki “Oddiy huquq”) loyihasining maqsadi maktab 

yetakchi va sardorlari o‘z tengdoshlariga kundalik hayotda uydan tashqari sharoitda 

duch kelinadigan huquqiy masalalar yuzasidan ma’lumot berish, bola huquqlarini bilish 

va huquqiy xarakterdagi munosabatlarda bola huquqlari buzilishining oldini olish, 

muammoli vaziyatlarni ijobiy hal qilish bo‘yicha ko‘nikma, malakalarni rivojlantirishga 

qaratildi. Volontyorlar guruhi tomonidan bolalarning yozgi sog‘lomlashtirish 

oromgohlarida va mahallalarda tashkil etilgan “Konstitutsiyamizda bolalar huquqi”, 

“Mening huquqim”, “Bizning burchlarimiz” kabi mavzulardagi ijtimoiy loyihalar va 

ijtimoiy aksiyalar maktab yetakchi va sardorlarida o‘z tengdoshlari o‘rtasida bola 

huquqlariga oid bilimlarni targ‘ib qilishga qaratilgan tashabbuskorlik qobiliyatini 

rivojlantirishga xizmat qildi. 

Tadqiqot davomida “Bola huquqlari kafolatlari to‘g‘risida”gi 0‘zbekiston 

Respublikasi Qonunining 23-moddasiga muvofiq bolaning bepul majburiy Maxsus 

ta’lim olishida ota-onalar yoki ularning o‘rnini bosuvchi shaxslarning majburiyati 

belgilanganligidan kelib chiqib, ushbu masala o‘rganildi. 0‘rganish natijasi bu borada 

ayrim muammolar borligini ko‘rsatdi. Jumladan, ota-onalar tomonidan bolalarning 

ta’lim olish huquqini amalga oshirishda to‘siq bo‘layotgan bir qator muammolar: oilaviy 

muhitning nosog‘lomligi; maktabda bolalarga o‘z tengdoshlari tomonidan salbiy ta’sir 

ko‘rsatilishiga nisbatan qat’iy chora ko‘rish tizimining mavjud emasligi; ijtimoiy 

sheriklikning yetarli darajada ta’minlanmaganligi kabilarning mavjudligi aniqlandi. 

Mazkur muammolarning mavjudligi bolalarning ta’lim olish huquqi ta’minlanishi 

yuzasidan monitoring olib borish zaruriyatini ko‘rsatdi. 

Bola huquqlari to‘g‘risidagi konvensiyada ishtirokchi davlat oldiga bolalarning 

maktabga muntazam borishlariga ko‘maklashish hamda maktabni tashlab ketadigan 

o‘quvchilar sonining kamayishi uchun chora-tadbirlar ko‘rish majburiyati 

yuklatilganligidan kelib chiqib, tajriba-sinov ishlari davomida ota-onalar va ularning 

o‘rnini bosuvchi shaxslar tomonidan bolaning ta’lim olish huquqini ta’minlash 

muammosini o‘rganish va monitoring olib borish maqsad qilib qo‘yildi. “Bola huquqlari 

kafolatlari to‘g‘risida”gi O‘zbekiston Respublikasi Qonunining 23- moddasiga muvofiq 

bolaning bepul majburiy Maxsus ta’lim olishida ota-onalar yoki ularning o‘rnini 

bosuvchi shaxslarning majburiyatini kuchaytirish belgilangan. 

Barcha ta’lim muassasalarida “Huquqiy savodxonlik burchak”lari faoliyati 

o‘rganildi. Ushbu burchak huquqiy adabiyotlar, qo‘llanmalar, ko‘rgazmali targ‘ibot 

vositalari, buklet va plakatlar hamda elektron shakldagi tarqatma materiallar bilan 

jihozlangan. Lekin, mazkur burchaklarda bola huquqlariga oid adabiyotlarning mavjud 

bo‘lishi e’tibordan chetda qolgan. Shu bois, tajriba-sinov ishlari davomida biz 

umumta’lim maktablarining “Huquqiy savodxonlik burchak”lariga bola huquqlariga 

oid quyidagi adabiyotlarni kiritish bo‘yicha tavsiyalarni ishlab chiqdik: 

1) “Bola huquqlari” bo‘yicha elektron qo‘llanma; 

2) “Kundalik odoblar”; 

3) “Donishmand bobo o‘gitlari”. 

Tizimdagi barcha ta’lim muassasalarida “8 dekabr - O‘zbekiston Respublikasi 

Konstitutsiyasi qabul qilingan kun” hamda “9 dekabr - Xalqaro korrupsiyaga qarshi 

kurash kuni” arafasida “Yoshlarda korrupsiya va boshqa huquqbuzarliklarga qarshi 

murosasizlik tuyg‘usini shakllantirishga qaratilgan insholar tanlovi” hamda 

“Konstitutsiya - erkinligimiz kafolati” respublika ko‘rik- tanlovlarini o‘tkazish 

rejalashtirilgan. Shuningdek, “Konstitutsiya - mustaqilligimiz va osoyishtaligimiz 

kafolati”, “O‘zbekiston Respublikasi Konstitutsiyasi - huquq va erkinliklarimiz 

kafolati”, “Konstitutsiyamiz - yangi hayot, yangi jamiyat barpo etishning huquqiy 

poydevori” kabi mavzularda davra suhbatlari, uchrashuvlar o‘tkaziladi. 

